
Ky material synon të paraqesë një panoramë të zhvillimeve më të fundit të 
aktivitetit kreditues në vend. Për të përmbushur këtë qëllim, materiali analizon të 
dhënat monetare për portofolin e kredisë, si dhe kushtet e kreditimit. Gjithashtu, 
pjesë e këtij materiali është edhe një përmbledhje e zhvillimeve më të fundit të 
aktivitetit kreditues në vendet e Evropës Qendrore Juglindore (EQJL). 

Statistikat kryesore të analizuara në këtë material janë:

- Të dhënat për aktivitetin kreditues të bankave për sektorin rezident të 
ekonomisë.

- Të dhënat cilësore të marra nga vrojtimi i aktivitetit kreditues. 
- Statistikat për çmimin e kredisë si në monedhën vendase, ashtu edhe 

në euro.   
- Të dhënat monetare për vëllimin e kredisë për vendet e rajonit. Vendet 

e përfshira në analizë janë: Bullgari (BU), Kroaci (Cr), Rumani (RO), 
Serbi (Sr), Poloni (Pl), Hungari (Hu), Çeki (CZ) dhe Maqedoni (IRJM). 

Materiali mbulon të dhënat e publikuara deri më 22 janar 2016, të cilat 
përshijnë informacion për të dhënat monetare dhe financiare për muajin nëntor 
2015 dhe të dhënat e vrojtimit të aktivitetit kreditues për tremujorin e katërt të 
vitit 2015. 

Kredia për sektorin privat ka shënuar rritje të moderuar në periudhën tetor-
nëntor. Ecuria e plogësht e kreditimit të ekonomisë evidenton probleme si nga 
ana e kërkesës dhe nga ajo e ofertës. Stoku i kredisë ka shënuar rritjen më 
të lartë të vitit kundrejt tremujorëve të tjerë, duke reflektuar efektin sezonal të 
kësaj periudhe, të përqendruar në muajin tetor. Kredia në lekë, megjithëse me 
ritëm më të ngadalësuar, ka vijuar të mbështesë rritjen e kredisë për sektorin 
privat. Nga ana tjetër, kredia në valutë mbetet ende në territor negativ, por 
duke zbutur normat e reduktimit vjetor. 

Portofoli i kredisë për biznese evidenton një përmirësim të lehtë mujor, 
por normat vjetore të rritjes së tij mbeten pranë zeros, duke përcaktuar 
dobësinë e kreditimit të sektorit privat. Zhvillimet në këtë segment konfirmojnë 
situatën e përkeqësuar të kreditimit të bizneseve në vitet e fundit. Kërkesa 
për financim e bizneseve mbetet e brishtë, duke pasqyruar shfrytëzimin jo të 
plotë të kapaciteteve prodhuese dhe situatën e përgjithshme makroekonomike. 
Nga ana e ofertës, megjithë lehtësimin e kushteve të kreditimit krahasuar me 
tremujorin e tretë, ato mbeten ende të shtrënguara në segmente të caktuara. 

Kredia për individë shfaqet me rritje të qëndrueshme, megjithëse me ritme 
më të ngadalësuara në muajt tetor-nëntor. Vitet e fundit, ecuria pozitive e këtij 
portofoli ka udhëhequr zgjerimin e kredisë për sektorin privat. Kredia për 
individë është ndikuar pozitivisht nga kërkesa në rritje për financim, kushtet e 
lehtësuara të kreditimit për disa tremujorë radhazi, si dhe ofertat konkurruese 
në treg për këtë segment. Ecuria e këtij portofoli reflekton kryesisht kërkesën për 
kredi konsumatore, ndërsa kredia hipotekare shfaqet me rritje më të moderuar. 
Kjo e fundit ka shfaqur norma më të larta rritjeje në periudhën tetor-nëntor, në 
sajë dhe të ofertave tërheqëse të tregut për këtë periudhë. 

Normat e interesit të kredisë janë reduktuar më tej në muajt tetor-nëntor, 
në reflektim të politikës monetare lehtësuese dhe rritjes së konkurrencës në 
tregun bankar. Rënia e normave të interesit është shfaqur më e dukshme në 
segmentin e kredisë në euro, e përqendruar kryesisht në kredinë për biznese, 
dhe në një masë më të ulët në atë për individë. Marzhi i ndërmjetësimit është 
reduktuar më tej, si për monedhën vendase, ashtu dhe për euron. Normat e 
interesit të depozitave në euro shfaqen me rënie më të ndjeshme krahasuar 
me normat e depozitave në lekë, duke shënuar norma të ulëta historike në të 
dyja segmentet.

Kreditimi i sektorit privat në vendet e rajonit të EQJL-së shfaqet i 
përmirësuar në muajt tetor-nëntor. Zgjerimi i kredisë në këtë rajon udhëhiqet 
nga vendet e Evropës Qendrore, si Polonia dhe Çekia, të cilat bartin peshë 

PËRMBLEDHJE

të konsiderueshme ndaj kredisë për sektorin privat në rajonin e EQJL-së. 
Megjithëse ka shenja rimëkëmbjeje të kredisë në rajonin e Ballkanit, ajo 
shfaqet ende e brishtë dhe e paqëndrueshme. Zgjerimi i kredisë për sektorin 
privat në rajonin e EQJL-së mbështetet kryesisht nga ecuria pozitive dhe e 
qëndrueshme e kredisë për individë në pjesën më të madhe të ekonomive të 
rajonit. Kredia për biznese shfaqet e plogësht dhe ende në territor negativ në 
shumicën e vendeve.

1Kredia për biznese shfaqi rritjen më të lartë mujore për vitin 2015, 
megjithatë rritja vjetore e portofolit të kredisë mbetet e dobët në muajt tetor 
nëntor. Dobësia e saj duket se është përcaktuar nga dinamika tkurrëse e 
portofolit të kredisë për likuiditet. Ndërkohë, kredia për investime shfaq 
ritme pozitive të moderuara, e mbështetur edhe nga rigjallërimi i investimeve 
private në ekonomi. Kërkesa për kredi duket të jetë rritur lehtësisht. 
Megjithatë, standardet e kredisë për biznese mbeten më të shtrënguara 
se 5 vite më parë dhe kërkesa për kredi është ndjeshëm më e pakët. 

Kredia për biznese ka mbajtur ritme të moderuara rritjeje vjetore në 
tremujorin e fundit të vitit, mesatarisht prej 0.4%. Zhvillimet sezonale pozitive 
të muajit tetor u ndoqën nga një dobësi e kredisë për muajin nëntor. 
Pasiguria për të ardhmen dhe likuiditeti i injektuar nga qeveria në dy vitet 
e fundit duket se kanë pozicionuar kërkesën për kredi nga bizneset, dhe 
veçanërisht atë për likuiditete, në nivele më të ulëta. Pavarësisht sinjaleve 
pozitive në lehtësimin e standardeve për kredi nga njëri tremujor në 
tjetrin, ato vijojnë të mbeten të shtrënguara krahasuar me vitin 2010. 

Rikthimi i normave vjetore të rritjes së kredisë për biznese pranë zeros 
konfirmoi se përmirësimi i saj në mesin e vitit ishte i përkohshëm. Dinamikat 
e dobëta të kredisë për biznese janë përcaktuar nga tkurrja e kredisë për 
biznese në valutë dhe ngadalësimi i ritmit të rritjes së kredisë në lekë. Kështu, 
kredia e bizneseve në valutë u tkurr me 0.8% dhe ajo në lekë u rrit me 1.5% 

1 Të dhënat e kredisë për biznese përjashtojnë efektin e kredive të nxjerra nga bilanci. 

1. KREDIA PËR BIZNESE1

Gra�k 1. Ecuria e kredisë për biznese*

*Të dhënat e kredisë për biznese përjashtojnë efektin e kredive të nxjerra nga bilanci
Burimi: Banka e Shqipërisë.

në muajin nëntor, duke reflektuar më së shumti mungesën e rritjes sezonale të 
muajit nëntor. Kjo dinamikë është reflektuar edhe në tkurrjen e lehtë të raportit 
të kredisë në lekë ndaj totalit të kredisë për biznese në 35.2%, përkundrejt 
35.7% të shënuar në muajin shtator. 

Kredia sipas sektorëve të ekonomisë konfirmon tendencën tkurrëse të vërejtur 
që nga mesi i vitit 2015 për bizneset e sektorit të industrisë. Kredia për këtë 
sektor ka vijuar të ndikohet nga dinamika e kredisë për degën e energjisë. 
Duke përjashtuar këtë dinamikë, kredia për sektorin e industrisë është pozitive, 
por me ritme më të ulëta se në 6-mujorin e parë të vitit. Kjo ecuri reflekton 
edhe ngadalësimin e aktivitetit ekonomik në sektorin e industrisë. Në ndryshim 
nga tremujori i tretë, vihet re një ngadalësim i ritmeve të rritjes së kredisë 
për tregti dhe asaj për ndërtim. I vetmi sektor me performancë në rritje të 
dallueshme është kredia për bujqësinë. Norma vjetore e rritjes së këtij portofoli 
shënoi 8.8% mesatarisht për periudhën tetor-nëntor 2015. Këto ritme të larta 
reflektojnë dhe peshën e ulët që ky sektor zë ndaj totalit të kredisë për biznese. 
Në fund të muajit nëntor, kredia për bujqësinë përfaqëson 1.9% të kredisë për 
biznese, nivel ky i njëjtë me atë të dhjetor-it të 2014-ës. 

Në tremujorin e katërt të vitit 2015, bankat kanë lehtësuar kushtet e 
kreditimit për biznese, kryesisht për biznesin e vogël dhe të mesëm. Një ofertë 
e shtrënguar e shoqëruar nga një kërkesë e dobët për investime është reflektuar 
në një ecuri të dobët të portofolit të kredisë për investime. Ky portofol evidentoi 
një rritje vjetore prej 1.6% në muajin nëntor. Kërkesa e dobët për investime është 
përcaktuar edhe nga kapacitetet e pashfrytëzuara të prodhimit. Ndërkohë, 
kredia për qëllime likuiditeti ka pësuar tkurrje. Në muajt tetor-nëntor, kjo kredi 
u tkurr mesatarisht me 1.1%, normë kjo më e zbutur se tkurrja e tremujorit të 
tretë të vitit (mesatarisht 2.1%). Këto zhvillime janë përcaktuar nga përdorimi 
më i pakët i linjave të kredive nga bizneset, në kushtet e likuiditetit të bollshëm 
që ato kanë pasur, si pasojë e pagimit të detyrimeve të prapambetura nga 
qeveria gjatë dy viteve të fundit. 

Gra�k 2. Kreditimi i bizneseve sipas qëllimit të përdorimit dhe 
sektorëve të ekonomisë

Burimi: Banka e Shqipërisë.

Për tremujorin e katërt të vitit 2015, bankat kanë identifikuar një përmirësim 
të kërkesës si për qëllime likuiditeti, ashtu edhe për investime, e mbështetur 
kjo nga situata aktuale dhe e pritshme makroekonomike dhe nga tendenca 
për lehtësimin e kushteve të kreditimit. Për tremujorin e parë të vitit 2016, 
bankat pritet të lehtësojnë kushtet e kreditimit për biznese, veçanërisht për 
ndërmarrjet e vogla dhe të mesme. Po kështu, ato presin edhe rritje të kërkesës 
për financim nga bizneset. 

Kushtet e shtrënguara të ofertës vijojnë të ndikohen nga niveli i lartë i kredive 
me probleme, situata aktuale dhe e pritshme makroekonomike si dhe problemet 
në sektorë të caktuar të ekonomisë. Ndërkohë, situata e mirë e likuiditetit të 
bankave, konkurrenca midis tyre dhe politika monetare kanë qenë faktorët 
kryesorë për lehtësimin e standardeve. 

Gra�k 3. Standardet dhe kërkesa e kredisë për biznese sipas qëllimit të përdorimit* 

Burimi: Banka e Shqipërisë.

2Kreditimi për individë ka vazhduar të rritet me ritme të qëndrueshme gjatë 
tremujorit të katërt të vitit, i mbështetur nga ecuria e mirë e kredisë për konsum. 
Megjithatë, ritmet e rritjes së këtij portofoli kanë qenë më të ngadalta se në 
tremujorin e tretë. Kredia për banesa ka shfaqur përmirësim të normave vjetore 
të rritjes, e ndihmuar nga ofertat e bankave për blerje banese. Sipas analizës 
më të fundit, kushtet për kreditim janë lehtësuar edhe në tremujorin e katërt të 
vitit 2015 dhe pritet të vazhdojë këtë tendencë. Paralelisht me to kërkesa ka 
qenë në rritje dhe do të jetë e tillë edhe në fillimin e vitit 2016. 

Kredia për individë ka shënuar një rritje me 4.6% në periudhën tetor-nëntor, 
një rritje kjo më e ulët krahasuar me tremujorin e tretë të vitit 2015. Kjo ecuri 
ka reflektuar ngadalësimin e ritmeve të rritjes së kredisë për konsum, e cila 
shënoi një rritje vjetore mesatare prej 9% përkundrejt rritjes me 10.8% të 
shënuar në tremujorin e tretë. Kredia konsumatore ka më shumë se një vit 
që është në një trend rritës, e ndikuar si nga kredia për konsum të mallrave 
afatshkurtër, ashtu edhe për mallra afatgjatë. Kjo kredi jepet kryesisht në lekë, 
duke ndihmuar kështu edhe në përformancën e mirë të kredisë në lekë për 
individë. Gjithashtu, kreditimi në lekë në tremujorin e katërt është mbështetur 
edhe nga kreditimi në lekë për blerje banese. Ofertat e bankave në këto dy 
muaj kanë qenë për norma të ulëta interesi të ngjashme mes lekut dhe euros, 
duke ndihmuar në zhvendosjen e këtij portofoli drejt monedhës vendase. Në 
fund të muajit nëntor, kredia në lekë për individë është 9.8% më e lartë se një 
vit më parë, duke mbetur në nivelet mesatare të rritjes në tremujorin e tretë. 
Kreditimi në valutë për individë i është rikthyer tkurrjes së portofolit me 0.7%. 

2 Të dhënat e kredisë për individë përjashtojnë efektin e kredive të nxjerra nga bilanci. 

2. KREDIA PËR INDIVIDË2

Gra�k 4. Ecuria e kredisë për individë*

*Të dhënat e kredisë për individë përjashtojnë efektin e kredive të nxjerra nga bilanci.
Burimi: Banka e Shqipërisë.

Ecuria pozitive e kreditimit për individë duket se është përkrahur si nga 
kushtet e lehtësuara të kreditimit nga bankat, ashtu edhe nga rigjallërimi i 
kërkesës për financim nga individët. Portofoli i kredisë për banesa ka shënuar 
përmirësim të lehtë të ritmeve të rritjes, në 3.1% përkundrejt mesatares prej 
2.1% të tremujorit të tretë të vitit. Pavarësisht rritjes së kërkesës për kredi për 
banesa në tremujorët e fundit, kjo kërkesë mbetet e brishtë.

Sipas rezultateve të vrojtimit të aktivitetit kreditues, lehtësimi i kushteve 
të kredisë për individë është mbështetur nga ecuria e mirë e likuiditetit të 
bankave, konkurrenca në sistemin bankar, si dhe lehtësimi i kushteve monetare 
në vend. Ndërkohë, gjendja financiare e individëve mbetet faktori kryesor për 
politikat konservatore të bankave ndaj individëve3. Për tremujorin e katërt të 
vitit, bankat presin lehtësim të mëtejshëm të kushteve të kreditimit.

3 Referuar rezultateve të vrojtimit të aktivitetit kreditues http://www.bankofalbania.org/web/
Vrojtimi_i_aktivitetit_kreditues_5311_1.php

Gra�k 5. Standardet dhe kërkesa e kredisë për individë sipas qëllimit të përdorimit*. 

*Në gra�k të dhënat paraqesin indeksin e balancës neto 
kumulative nga tremujori i katërt 2009 për standardet e kreditimit dhe kërkesën sipas qëllimit të përdorimit.

Burimi: Banka e Shqipërisë.

Marzhi i ndërmjetësimit ka shënuar rënie në muajt tetor-nëntor, në monedhën 
vendase dhe rënie më të dukshme në euro. Kjo ecuri ka reflektuar rënien më 
të shpejtë të normave të interesit të kredisë, përkundrejt normave tashmë të 
ulëta dhe pranë nivelit zero të depozitave. Reduktimi i normave të interesit të 
kredisë pasqyron rritjen e konkurrencës në tregun bankar, në prani të ofertave 
tërheqëse të bankave në këtë periudhë, sidomos në lekë. 

Normat e interesit të kredisë kanë vijuar të ndjekin një trajektore rënëse, 
të shfaqur tashmë prej disa vitesh, në sajë të politikës monetare lehtësuese 
të zbatuar në vend dhe më gjerë, si dhe rritjes së konkurrencës në tregun 
bankar. Përcjellja e kësaj politike lehtësuese ka rezultuar më e moderuar në 
tregun e kredisë, ndërsa është shfaqur më e shpejtë dhe më e plotë në tregun 
e depozitave. Për pasojë, normat e interesit të depozitave kanë prekur nivele 
të ulëta historike. Ndërkohë, reduktimi më i ngadaltë i normave të interesit të 
kredisë ka krijuar hapësira për rënie të mëtejshme të këtyre normave tinteresit 
në periudhën në vijim. 

Në periudhën tetor-nëntor, normat e interesit të kredisë në lekë u regjistruan 
në mesatarisht 7.7%, duke shënuar rënie me rreth 0.3 pikë përqindjeje nga 
mesatarja e tremujorit të tretë të vitit. Kjo sjellje është vënë re në thuajse të gjitha 
segmentet e maturitetit të kredisë, por më e theksuar në normat afatmesme dhe 
afatgjata4. Rënia e kostos së kredisë në lekë është dominuar nga reduktimi i 
normave të kredive të biznesit për investime në blerje pajisjesh dhe për kapital 
qarkullues, ndërsa normat e interesit në lekë për individët kanë rezultuar në 
rritje të lehtë në disa prej kategorive. Normat e interesit të depozitave shfaqen 
me rënie më të lehtë se normat e kredisë kundrejt muajit shtator. Kështu, marzhi 
i ndërmjetësimit në monedhën vendase është ngushtuar më tej në 5.84 pikë 
përqindjeje në muajin nëntor, nga 6.62 në fund të tremujorit të tretë të vitit. 

Normat e interesit të kredisë në euro rezultuan me rënie të dukshme në 
periudhën tetor-nëntor. Norma mesatare gjatë kësaj periudhe u regjistrua në 
4.66% ose rreth 1.45 pikë përqindjeje më e ulët, krahasuar me tremujorin e tretë 
të vitit. Krahas prirjes rënëse në terma afatgjatë, kjo ecuri reflekton njëkohësisht 
efektin e një banke të sistemit, e cila në tremujorin paraardhës shënoi rritje jo 
të zakonshme të normave të interesit në euro – të përqendruar në muajin gusht 
– duke u rikthyer më pas në sjelljen e vet afatgjatë. Megjithatë, edhe duke 
përjashtuar këtë efekt, rënia mbetet e konsiderueshme. Reduktimi i normave 
të interesit në euro është evidentuar në kreditë me maturitet afatshkurtër dhe 
afatgjatë. Normat e kredisë në euro sipas agjentëve ekonomikë, konfirmojnë 
reduktim më të madh të interesave të kredive për biznese, dhe në një masë 

4 Në këtë segment ndikim kanë pasur edhe disa kredi preferenciale me norma më të ulëta se tregu.

3. ÇMIMI I KREDISË DHE KUSHTET E TJERA TË 
KREDITIMIT

më të ulët, të atyre për individë. Në segmentin e bizneseve, reduktim më i 
ndjeshëm raportohet në normat e kredive për investime në blerje pajisjesh. 
Normat e interesit të depozitave në euro kanë shënuar gjithashtu nivele të ulëta 
historike, duke regjistruar një mesatare prej rreth 0.26% në periudhën tetor-
nëntor. Gjendja e mirë e likuiditetit në sistem dhe kreditimi i ulët i ekonomisë 
në valutë mbeten faktorë me ndikim në rënien e normave të interesit në valutë. 

Megjithatë, rënia e tyre në nivele pranë zeros redukton hapësirat për ulje 
të mëtejshme.

Krahas rënies së normave mesatare të interesit të kredisë, kushtet joçmim 
të kreditimit mbeten në kahun lehtësues. Bankat raportojnë për lehtësim të 
kushteve të kreditimit, kundrejt një tremujori më parë për bizneset dhe vijim 
të lehtësimit të standardeve për individët. Lehtësimi i kushteve për bizneset 
ka qenë më i ndjeshëm në segmentin e bizneseve të vogla dhe të mesme. 
Në terma të kushteve, krahas marzhit mesatar, ulja e komisioneve dhe rritja 
e madhësisë së kredisë kanë vepruar të gjithë në kahun lehtësues. Lehtësimi 
i mëtejshëm i standardeve për individët ka qenë i pranishëm si për kreditë 
për blerje banese, ashtu edhe për kreditë konsumatore. Kushtet e kreditimit të 
individëve janë ndikuar gjithashtu nga ngushtimi i marzhit mesatar, lehtësimi i 
raportit këst/të ardhura dhe ulja e komisioneve, ndërsa kërkesat për kolateral 
kanë vepruar në kahun shtrëngues krahasuar me një tremujor më parë. 

Gra�k 6. Ecuria e normave të interesit në lekë dhe euro

Burimi: Banka e Shqipërisë.

Gra�k 7. Ecuria e kushteve joçmim të kreditimit për bizneset dhe individët, në pikë 
përqindjeje

Burimi: Banka e Shqipërisë.

Ecuria e kredisë për sektorin privat në vendet e rajonit të EQJL-së shfaqet 
e përmirësuar5 në periudhën tetor-nëntor 2015. Megjithatë ajo vijon të jetë 
e segmentuar në terma rajonalë, dhe në pjesën më të madhe të vendeve, 
kreditimi i ekonomisë mbetet i plogësht. Kredia për sektorin privat vazhdon të 
shënojë normat më të larta të rritjes në rajonin e Evropës Qendrore, mbështetur 
si nga rritja e kredisë për biznese, ashtu edhe për individë. Në dy muajt e 
fundit janë vënë re shenja rimëkëmbjeje edhe në rajonin e Ballkanit, duke 
zbutur kështu normat vjetore të rënies. Megjithë një përmirësimi të lehtë, kredia 
për sektorin privat në disa vende mbetet në territor negativ. 

Aktiviteti kreditues në vendet e rajonit të EQJL-së shfaqet i përmirësuar 
kundrejt tremujorëve të kaluar. Teprica e kredisë për sektorin privat shënon 
një normë mesatare vjetore6 prej rreth 3.5% në muajt tetor-nëntor. Kjo rritje, 
ndër të tjera, ka reflektuar rritjen e kërkesës në 6 muajt e fundit të vitit, e cila 
konfirmohet edhe nga të dhënat e vrojtimit të kreditimit në vendet e rajonit7. 
Në kahun e ofertës janë vënë re përmirësime në formën e uljes së raportit të 
kredive me probleme. Aksesi në fonde për financim raportohet gjithashtu në 
përmirësim, megjithëse me ritme më të ngadalta se në periudhat e mëparshme, 
lehtësuar kryesisht nga gjendja e mirë e depozitave. Niveli i lartë i kredive 

5 Analiza e kredisë për vendet e rajonit të EQJL-së dhe Shqipërinë kryhet në terma realë, duke 
përjashtuar efektin e kursit të këmbimit dhe të inflacionit. 

6 Llogaritja e ecurisë mesatare të kredisë në vendet e rajonit merr parasysh ponderimin e totalit 
me peshën e kredisë së secilit vend. 

7 Për më shumë shiko: http://www.eib.org/attachments/efs/economics_cesee_bls_2015_
h2_en.pdf 

4. TENDENCAT E KREDITIMIT NË VENDET E RAJONIT

Gra�k 8. Kreditimi i bizneseve në vendet e rajonit

Burimi: Banka e Shqipërisë, bankat qendrore, zyrat e statistikave të vendeve 
përkatëse dhe llogaritje të autorëve.

me probleme, kombinuar me ambientin rregullator dhe kërkesat për kapital, 
vijojnë të mbeten elementët kryesorë kufizues në kahun e pasivit. Ndërkohë, 
grupet e huaja bankare kanë vazhduar të ulin ekspozimet e tyre në këtë rajon, 
por në mënyrë jo të njëtrajtshme dhe selektive brenda rajoneve më të ngushta. 

Portofoli i kredisë për biznese në rajonin e gjerë të EQJL-së është zgjeruar 
mesatarisht me rreth 2.6% në muajt tetor-nëntor, një përmirësim me rreth 1.6 
pikë përqindjeje kundrejt tremujorit të kaluar. Kredia për biznese vijon të 
mbetet e segmentuar në terma gjeografikë, e përqendruar kryesisht në rajonin 
e Evropës Qendrore. Kredidhënia në këtë rajon mbështetet nga zgjerimi i 
qëndrueshëm i kredisë për biznese në Poloni dhe Çeki, të cilat bartin dhe 
peshën më të madhe ndaj tepricës së kredisë për rajonin e EQJL-së. Në dy 
muajt e fundit vërehet një përmirësim në normat e kredisë për biznese në rajonin 
e Ballkanit, ku kredia për biznese në shumicën e këtyre vendeve shënon ende 
norma vjetore negative. Në këtë rajon përjashtim bën Maqedonia, e cila 
shënon norma të ulëta, por të qëndrueshme rritjeje. Kushtet e kreditimit nga 
ana e ofertës, siç raportohet dhe në vrojtimin e aktivitetit kreditues për grupet 
e huaja bankare të rajonit, nuk kanë pësuar ndryshime të ndjeshme. Ato janë 
lehtësuar në një shkallë të ulët për bizneset e vogla dhe të mesme, ndërsa 
kanë mbetur të pandryshuara për bizneset e mëdha. Ndërkohë kërkesa për 
kredimarrje raportohet në rritje, si për kredi për investime, ashtu edhe për 
qëllime likuiditeti. 

Kredia për individë udhëheq zgjerimin e kredidhënies në rajonin e EQJL-
së. Zgjerimi i aktivitetit kreditues të individëve shfaqet më i njëtrajtshëm 
gjeografikisht dhe më i qëndrueshëm në kohë. Portofoli i kredisë për individë 
në këtë rajon ka shënuar një rritje mesatare vjetore me rreth 4.2% në muajt 
tetor-nëntor, duke shfaqur përmirësim të mëtejshëm krahasuar me tremujorin e 
kaluar. Kredia për individë regjistron rritje në shumicën e vendeve të rajonit, 
e kryesuar nga rajoni i Evropës Qendrore, në të cilin dhe Hungaria ka 
ngadalësuar ndjeshëm normat rënëse. Në pjesën më të madhe të vendeve të 
Ballkanit teprica e kredisë për individë po zgjerohet me ritme të qëndrueshme. 

Gra�k 9. Kreditimi i individëve në vendet e rajonit.

Burimi: Banka e Shqipërisë, bankat qendrore, zyrat e statistikave të vendeve
përkatëse dhe llogaritje të autorëve.

Ecuria pozitive e kredisë për individë reflekton rritje të kërkesës, e cila në vijim 
është mbështetur nga rritja e besimit konsumator. Njëkohësisht, raportimet për 
lehtësim të mëtejshëm të kushteve të kreditimit nga ana e ofertës, sidomos për 
kredinë konsumatore, kanë ndikuar në zgjerimin e mëtejshëm të kredisë për 
individë. 


